[image: image1.wmf] 做事誌著要有實際       曾紘騰
真濟人佇社會上，攏真想欲趁較有食，生活過著較富裕咧，看會出頭天否？我嘛是有同款兮希望。
置三十六歲彼年年初，有一个兼做房地產兮同事，來招我份股，開建設公司，欲公家砌厝，伊講佇麥寮有看一塊土地，欲招四个腳股，一股三百萬，攏總千二萬落去投資。差不多一年兮時間，道會當回收一倍以上，猶擱有台塑置許砌六輕，麥寮房地產兮價數，一直浮起來，講到勢面成好，我無共考慮道答應囉。
幾天後，阮道同齊落去麥寮看土地，尋地主簽約（即塊土地會使砌十九棟二摟三兮透天厝，五五分）。煞落來我道加會仔標起來，擱共阮阿舅借二百萬，阮阿舅是提厝去抵押，貸款來借我兮，實在真感心。
開始塊進行兮時，逐工送報紙煞，道趕落去工地，尋建築師畫圖、設計、做模仔型、釘大型看板、印廣告海報等、拍算用預售方式來推銷，擱有順利開工。彼當陣我道得想，這些厝哪砌成，報紙兮頭路道欲放掉，歸心來砌厝道好，公寓厝欲換透天兮，車嘛要換較大台咧。但是，人得想兮咸實際並無同，到一摟頂硿好，厝無賣到半宮，資金嘛用了啊，擱無法度置銀行借錢，一直蹌無資金，厝煞砌未成，等到契約到期，無法度完工，地上物變地主兮，道安呢，建設公司嘛喝倒解散。
過了後，我道想講，是安怎未曉先做市場調查，攏無考慮著答應？因為置麥寮兮庄腳所在，人較保守，厝無砌到好，道無人來加你買。是安怎人牽毋走，鬼牽硞硞蹌，真正是外行人行毋知路，加了許兮錢，若想著，實在真怨嘆真毋願！
因為去了許兮錢，煞落來，我道專心用置報紙兮經營。好佳再，運氣猶未，報紙兮生理一直成長起來，收入嘛加成好，所趁兮錢，正逐逐仔還阮阿舅。想倒轉來，嘛是本途顧較好咧較實在，毋通想貪，想貪著趡（n¢g）雞籠。          
